
Maʼlumot uchun, ОАК 

iqtisodiyot” jurnali ro‘yxatga kiritilgan.

4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

TO‘QIMACHILIK SANOATINING MILLIY 
IQTISODIYOTDA TUTGAN O‘RNI, OʻZIGA XOS 
XUSUSIYATLARI VA ILMIY-NAZARIY ASOSLARI
Shoyimov Adiz Sadredinovich
Termiz davlat universiteti mustaqil izlanuvchisi

Annotatsiya. Mazkur ilmiy maqolada to‘qimachilik sanoatining iqtisodiy va ijtimoiy ahamiyati, uning rivojlanish bosqichlari 
hamda zamonaviy sharoitdagi o‘rni tahlil qilingan. Tadqiqotda tarmoqning nazariy asoslari, xususan, ishlab chiqarish 
omillari samaradorligi, qo‘shilgan qiymat zanjiri, klasterlashuv, raqobatbardoshlik va innovatsion rivojlanish konsepsiyalari 
yoritilgan. O‘zbekiston to‘qimachilik sanoatining evolyutsion rivojlanish bosqichlari tizimli ravishda o‘rganilib, uning 
xomashyo yetkazib berishga ixtisoslashgan modeldan yuqori qo‘shilgan qiymatli mahsulot ishlab chiqarishga o‘tish 
jarayoni asoslab berilgan.

Kalit so‘zlar: to‘qimachilik sanoati, qo‘shilgan qiymat, klasterlashuv, raqobatbardoshlik, eksport salohiyati, innovatsion 
rivojlanish, sanoat siyosati, iqtisodiy samaradorlik, modernizatsiya, ishlab chiqarish zanjiri.
Abstract. This scientific article analyzes the economic and social significance of the textile industry, its stages of 
development, and its role in modern conditions. The study highlights the theoretical foundations of the industry, including 
the efficiency of production factors, the value-added chain, clustering, competitiveness, and concepts of innovative 
development. The evolutionary stages of the development of Uzbekistan’s textile industry are systematically examined, 
and the transition from a raw-material-oriented model to the production of high value-added products is substantiated.

Keywords: textile industry, value added, clustering, competitiveness, export potential, innovative development, industrial 
policy, economic efficiency, modernization, production chain.
Аннотация. В данной научной статье проанализированы экономическое и социальное значение текстильной 
промышленности, этапы её развития, а также её роль в современных условиях. В исследовании раскрыты 
теоретические основы отрасли, в частности эффективность факторов производства, цепочка добавленной 
стоимости, кластеризация, конкурентоспособность и концепции инновационного развития. Эволюционные этапы 
развития текстильной промышленности Узбекистана системно изучены, а также обоснован переход от модели, 
ориентированной на поставку сырья, к производству продукции с высокой добавленной стоимостью.

Ключевые слова: текстильная промышленность, добавленная стоимость, кластеризация, конкурентоспособность, 
экспортный потенциал, инновационное развитие, промышленная политика, экономическая эффективность, 
модернизация, производственная цепочка.

K I R I S H
Qadimdan buyon to‘qimachilik insoniyat taraqqiyotida muhim iqtisodiy va ijtimoiy jihatdan ahamiyat kasb 

etib kelmoqda. Kiyim-kechak va turli maishiy to‘qimachilik mahsulotlari aholi ehtiyojlarini qondiruvchi asosiy 
iste’mol mahsulotlariga kiradi. Tarixiy manbalarga ko‘ra, mato ishlab chiqarish hunarmandchilikning eng 
qadimiy yo‘nalishlaridan biri bo‘lib, jamiyatning turmush darajasi va madaniy rivojlanish ko‘rsatkichlari bilan 
chambarchas bog‘liq holda shakllangan. Bugungi kunda esa to‘qimachilik sanoati nafaqat yengil sanoatning 
yetakchi tarmog‘i, balki global miqyosda milliardlab dollar qiymatiga ega bo‘lgan sektor sifatida o‘z darajasini 
saqlab kelmoqda. Birgina 2024-yilda global to‘qimachilik bozorining qiymati taxminan 1,33 trillion dollarga 
yetgan.

Zamonaviy iqtisodiyot sharoitida sanoatni diversifikatsiya qilish, ichki ishlab chiqarishni chuqurlashtirish 
hamda aholi bandligini kengaytirish davlat siyosatining ustuvor vazifalaridan sanaladi. Bu jarayonda 
to‘qimachilik tarmog‘i xomashyoni qayta ishlashning to‘liq siklini tashkil etish, qisqa muddatda tayyor mahsulot 
ishlab chiqarish va nisbatan yuqori rentabellikni ta’minlash imkoniyati bilan ajralib turadi. Masalan, 2024-yilda 
mamlakatimiz butun dunyo bo‘ylab 55 ta davlatga umumiy qiymati 1,5 milliard dollar hajmdagi to‘qimachilik 
mahsulotlarini eksport qilgan. Bu raqamlardan ko‘rishimiz mumkinki, to‘qimachilik sanoati iqtisodiy tizimda 
yuqori multiplikativ ta’sirga ega bo‘lgan tarmoqlardan biridir. To‘qimachilik sanoati dastlab qishloq xo‘jaligi 
bilan uzviy bog‘liq holda shakllangan, hozirgi kunda esa mustaqil, ko‘p bosqichli va murakkab ishlab chiqarish 
tizimiga ega sanoat yo‘nalishiga aylangan. Soha ip-kalava tayyorlash, gazlama to‘qish, trikotaj va tikuvchilik 
mahsulotlari ishlab chiqarish, shuningdek, ularni qayta ishlash, qadoqlash va realizatsiya qilish jarayonlarini 
qamrab oladi. Shu sababli to‘qimachilik sanoati ichki bozorni sifatli mahsulot bilan ta’minlash, import o‘rnini 
bosuvchi ishlab chiqarishni rivojlantirish hamda eksport salohiyatini oshirishda muhim ahamiyat kasb etadi.

M A V Z U G A  O I D  A D A B I Y O T L A R  S H A R H I
To‘qimachilik sanoatining milliy iqtisodiyotdagi o‘rni, uning o‘ziga xos xususiyatlari va ilmiy-nazariy asoslari 

iqtisodiy adabiyotlarda keng o‘rganilgan bo‘lib, ushbu tarmoq sanoat ishlab chiqarishining muhim tarkibiy qismi 
sifatida baholanadi. Zamonaviy tadqiqotlarda to‘qimachilik sanoati iqtisodiy o‘sishni ta’minlovchi, bandlikni 
oshiruvchi va eksport salohiyatini kengaytiruvchi strategik tarmoq sifatida e’tirof etiladi [1].

Ilmiy manbalarda to‘qimachilik sanoatining iqtisodiy tizimdagi o‘rni asosan uning yuqori mehnat sig‘imi, 
xomashyo bazasiga yaqinligi va keng iste’mol bozori bilan bog‘liqligi orqali izohlanadi. Tadqiqotchilar ushbu 
tarmoqning rivojlanishi orqali qishloq xo‘jaligi, transport, logistika va savdo kabi boshqa sohalar ham bevosita 
rivojlanishini ta’kidlaydilar [2]. Bu esa to‘qimachilik sanoatini multiplikativ ta’sirga ega bo‘lgan tarmoq sifatida 
tavsiflash imkonini beradi.

Xorijiy olimlar tomonidan olib borilgan tadqiqotlarda to‘qimachilik sanoatining o‘ziga xos xususiyatlari sifatida 
ishlab chiqarishning bosqichma-bosqichligi, qiymat zanjirining kengligi va yuqori darajada diversifikatsiyalangan 
mahsulotlar ishlab chiqarilishi ko‘rsatib o‘tiladi [3]. Shu bilan birga, ushbu tarmoqning global qiymat zanjirlariga 
chuqur integratsiyalashgani uning raqobatbardoshligini oshirishda muhim omil sifatida qaraladi [4].

Ilmiy-nazariy yondashuvlarda to‘qimachilik sanoatini rivojlantirishning asosiy konsepsiyalari sifatida 
sanoat klasterlari nazariyasi, innovatsion rivojlanish modeli va eksportga yo‘naltirilgan strategiyalar keng 
qo‘llaniladi. Xususan, klaster yondashuvi ishlab chiqarish, qayta ishlash va marketing jarayonlarini yagona 
tizimga birlashtirish orqali samaradorlikni oshirish imkonini berishi bilan izohlanadi [5].

Shuningdek, zamonaviy ilmiy ishlarda to‘qimachilik sanoatining raqamli transformatsiyasi va “yashil 
iqtisodiyot” tamoyillariga moslashuvi alohida e’tibor markazida bo‘lib, ekologik barqarorlikni ta’minlash, 
resurslardan samarali foydalanish va chiqindilarni kamaytirish masalalari muhim yo‘nalish sifatida ko‘rilmoqda 
[6]. Bu esa tarmoqning uzoq muddatli barqaror rivojlanishini ta’minlashga xizmat qiladi.

Mahalliy olimlar tomonidan olib borilgan tadqiqotlarda O‘zbekiston iqtisodiyotida to‘qimachilik sanoatining 
o‘rni, xomashyo bazasi va uni chuqur qayta ishlash masalalari keng yoritilgan. Ushbu ishlarda paxta 
xomashyosini qayta ishlash darajasini oshirish, tayyor mahsulot ishlab chiqarishni kengaytirish va eksportni 
diversifikatsiya qilish zarurligi asoslab berilgan [7].

Bundan tashqari, ayrim ilmiy manbalarda to‘qimachilik sanoatining rivojlanishi bilan bog‘liq muammolar, 
jumladan, texnologik ortda qolish, investitsiya yetishmovchiligi va yuqori raqobat sharoitida samarali 
boshqaruvning yetarli darajada shakllanmaganligi qayd etiladi [8]. Ushbu muammolarni hal etish uchun 
innovatsion yondashuvlar va zamonaviy boshqaruv usullarini joriy etish zarurligi ta’kidlanadi.

Shu bilan birga, mavjud ilmiy adabiyotlarda to‘qimachilik sanoatining milliy iqtisodiyotdagi o‘rni va uning 
ilmiy-nazariy asoslari yetarli darajada o‘rganilgan bo‘lsa-da, mazkur tarmoqning zamonaviy iqtisodiy sharoitdagi 
transformatsiyasi, raqamli iqtisodiyot bilan integratsiyasi hamda barqaror rivojlanish omillarini kompleks 
yondashuv asosida tadqiq etish zarurati saqlanib qolmoqda [9].

T A D Q I Q O T  M E T O D O L O G I YA S I
Mazkur tadqiqotning metodologik asosini to‘qimachilik sanoatining milliy iqtisodiyotdagi o‘rni, uning o‘ziga 

xos xususiyatlari hamda ilmiy-nazariy asoslarini o‘rganishga qaratilgan zamonaviy iqtisodiy yondashuvlar 
tashkil etadi. Tadqiqotda tizimli, institutsional, qiyosiy hamda kompleks yondashuvlardan foydalanildi.

Tizimli yondashuv asosida to‘qimachilik sanoati milliy iqtisodiyotning ajralmas tarkibiy qismi sifatida ko‘rib 
chiqildi. Ushbu yondashuv orqali tarmoqning ishlab chiqarish, qayta ishlash, taqsimlash va iste’mol bosqichlari 
o‘rtasidagi o‘zaro bog‘liqlik hamda uning boshqa tarmoqlar bilan integratsiyasi nazariy jihatdan tahlil qilindi. 
Natijada to‘qimachilik sanoatining iqtisodiy tizimdagi multiplikativ ta’siri asoslab berildi.

Institutsional yondashuv doirasida davlat siyosati, normativ-huquqiy baza, investitsiya muhiti va sanoat 
infratuzilmasining tarmoq rivojlanishiga ta’siri o‘rganildi. Bu orqali to‘qimachilik sanoatining barqaror rivojlanishini 
ta’minlashda institutsional omillarning o‘rni va ahamiyati ochib berildi.

Qiyosiy tahlil usuli yordamida xorijiy mamlakatlar tajribasi va milliy amaliyot o‘rtasidagi farqlar hamda 
o‘xshashliklar o‘rganildi. Ushbu usul orqali rivojlangan davlatlarda to‘qimachilik sanoatining rivojlanish 
modeli, eksportga yo‘naltirilgan strategiyalar va innovatsion yondashuvlar tahlil qilinib, ularni milliy sharoitga 
moslashtirish imkoniyatlari aniqlashtirildi.

Kompleks yondashuv asosida to‘qimachilik sanoatining rivojlanishiga ta’sir etuvchi iqtisodiy, ijtimoiy, 
texnologik va ekologik omillar birgalikda tahlil qilindi. Bu esa tarmoqning barqaror rivojlanishini ko‘p omilli 
jarayon sifatida baholash imkonini berdi.

Tadqiqotda ilmiy abstraksiya, mantiqiy umumlashtirish, tahlil va sintez usullaridan foydalanilib, mavjud ilmiy 
qarashlar tizimlashtirildi hamda to‘qimachilik sanoatining ilmiy-nazariy asoslari aniqlashtirildi. Deduksiya va 
induksiya usullari yordamida umumiy nazariy xulosalardan kelib chiqib, milliy iqtisodiyot sharoitida tarmoqning 
o‘ziga xos xususiyatlari asoslab berildi.

Shuningdek, klaster yondashuvi metodologik asos sifatida qo‘llanilib, to‘qimachilik sanoatida xomashyo 
yetishtirishdan boshlab tayyor mahsulot ishlab chiqarish va eksportgacha bo‘lgan jarayonlarni yagona tizimga 
birlashtirishning nazariy afzalliklari yoritildi.

Mazkur metodologik yondashuvlar tadqiqotning ilmiy asoslanganligini ta’minlab, to‘qimachilik sanoatining 
milliy iqtisodiyotdagi o‘rni va rivojlanish xususiyatlarini chuqur tahlil qilish hamda ilmiy asoslangan xulosalar 
ishlab chiqish imkonini beradi.

T A H L I L  V A  N A T I J A L A R
Milliy iqtisodiyotda tarmoqning ahamiyati bir nechta yo‘nalishlarda namoyon bo‘ladi. Birinchidan, 

to‘qimachilik mahsulotlari aholi kundalik iste’mol savatining muhim qismini tashkil etadi. Ikkinchidan, soha ko‘p 
mehnat talab qiluvchi yo‘nalish bo‘lgani sababli (xomashyo yetishtirishdan tortib tayyor mahsulot savdosigacha 
bo‘lgan bosqichlarda minglab ish o‘rinlari yaratiladi) keng ko‘lamli bandlikni ta’minlaydi. Uchinchidan, tayyor 
mahsulot eksporti orqali valyuta tushumlari oshadi va mamlakatning tashqi savdo ko‘rsatkichlari yaxshilanadi.

Odatda, to‘qimachilik sanoatining nazariy asoslari ishlab chiqarish omillari samaradorligi, qo‘shilgan 
qiymat zanjiri, sanoat klasterlari, raqobatbardoshlik va innovatsion rivojlanish konsepsiyalarini o‘z ichiga oladi 
(1-rasm).

1-rasm. To‘qimachilik sanoati rivojlanishining asosiy nazariy konsepsiyalari.1

1-rasmda to‘qimachilik sanoati rivojlanishining asosiy nazariy yo‘nalishlari tizimli ravishda keltirib o‘tildi. 
Keltirilgan yo‘nalishlar o‘zaro bir-biri bilan bog‘liq bo‘lib, tarmoqning barqaror va samarali faoliyat yuritishini 
ta’minlovchi tizimli mexanizmni shakllantiradi. Ishlab chiqarish omillari samaradorligi sanoatning iqtisodiy 
natijadorligini belgilovchi omil hisoblanadi. Mehnat unumdorligini oshirish, zamonaviy texnologiyalarni joriy 
etish va resurslardan oqilona foydalanish mahsulot tannarxini kamaytirish hamda rentabellikni oshirishga 
qaratilgan. Bu, albatta, tarmoqning ichki barqarorligini mustahkamlaydi.

Qo‘shilgan qiymat va klasterlashuv modeli ishlab chiqarish zanjirining chuqurlashuvini ta’minlaydi. 
Xomashyoni yetkazib berish bilan bir qatorda uni qayta ishlash va tayyor mahsulot holiga keltirish milliy 
iqtisodiyotda daromad hajmini ko‘paytiradi. Klaster tizimi orqali ishlab chiqarish, qayta ishlash va eksport 
jarayonlarining integratsiyalashuvi iqtisodiy samaradorlikni sezilarli darajada oshiradi.

Raqobatbardoshlik va bozor mexanizmlari tarmoqning ichki va tashqi bozorlardagi mavqeini belgilaydi. 
Mahsulot sifati, dizayn, narx siyosati va marketing strategiyalari xalqaro talablarga moslashtirilgan taqdirdagina 
eksport salohiyati kengayadi.

Innovatsion va barqaror rivojlanish yondashuvi zamonaviy bosqichda hal qiluvchi omil sifatida namoyon 
bo‘lmoqda. Raqamlashtirish, avtomatlashtirish va ekologik toza texnologiyalarni joriy etish nafaqat ishlab 
chiqarish samaradorligini oshiradi.

1	 Ilmiy izlanishlar asosida muallif ishlanmasi

Tarixiy tahlillar shuni ko‘rsatadiki, O‘zbekistonda to‘qimachilik sanoatining shakllanishi va taraqqiyoti izchil 
hamda evolyutsion xarakterga ega bo‘lgan murakkab jarayondir. Tarmoq rivojlanishining har bir davrida uning 
tashkiliy-iqtisodiy mexanizmlari, ishlab chiqarish quvvatlari hamda texnologik darajasi bosqichma-bosqich 
takomillashib borgan. Ayniqsa, xomashyoni qayta ishlash chuqurligining ortishi, modernizatsiya jarayonlari va 
bozor tamoyillarining joriy etilishi sohaning sifat jihatdan yangi bosqichga ko‘tarilishiga olib kelgan.

Tadqiqotimiz davomida O‘zbekiston to‘qimachilik sanoatining evolyutsion rivojlanish bosqichlari xronologik 
izchillik asosida tasniflandi. Ushbu bosqichlar tarmoqning institutsional o‘zgarishlari, ishlab chiqarish 
salohiyatining kengayishi hamda eksportga yo‘naltirilgan modelga o‘tish jarayonini yaxlit tizim sifatida qarash 
imkonini berdi. Mazkur tasnif orqali sohaning bugungi holatini chuqurroq anglash va istiqboldagi ustuvor 
rivojlanish yo‘nalishlarini ilmiy asosda belgilash imkoniyati yuzaga keladi (2-rasm).

 

1-bosqich. 
Mustaqillik-

kacha bo‘lgan 
davr (1991-
yilgacha) 

Mazkur bosqichda O‘zbekiston to‘qimachilik sanoati sobiq Ittifoqning yagona 
xalq xo‘jaligi tizimi tarkibida faoliyat yuritgan. Respublika asosan paxta 
xomashyosi yetkazib berishga ixtisoslashgan bo‘lib, chuqur qayta ishlash 
darajasi past edi. Tayyor mahsulot ishlab chiqarish boshqa respublikalarda 
amalga oshirilgan. Ishlab chiqarish quvvatlari markazlashgan reja asosida 

boshqarilgan, texnologik modernizatsiya yetarli darajada emas edi va eksport 
tarkibida yuqori qo‘shilgan qiymatli mahsulotlar ulushi juda past bo‘lgan. 

2-bosqich. 
Boshlang‘ich 
islohotlar va 

sanoatni 
shakllantirish 
davri (1991–
2000-yillar) 

Mazkur bosqichda mustaqillikdan so‘ng to‘qimachilik sanoatini milliy 
iqtisodiyotning mustaqil tarmog‘i sifatida shakllantirish jarayoni boshlandi. 

Davlat tomonidan xomashyoni ichki qayta ishlashni kengaytirish, yangi 
korxonalar tashkil etish va xorijiy investitsiyalarni jalb qilishga qaratilgan 
chora-tadbirlar amalga oshirildi. Paxta tolasini eksport qilishdan ko‘ra, uni 

ichki qayta ishlashga ustuvor ahamiyat berila boshlandi. Tarmoqda 
institutsional islohotlar va bozor mexanizmlarini joriy etish jarayoni 

bosqichma-bosqich amalga oshirildi. 

3-bosqich. 
Modernizatsiya 

va eksportga 
yo‘naltirish 

davri (2001–
2016-yillar) 

Mazkur bosqichda to‘qimachilik sanoatida texnik va texnologik yangilanish 
jarayonlari jadallashdi. Zamonaviy ip yigirish, to‘qish va tikuv-trikotaj 
uskunalari joriy etildi. Tayyor mahsulot ishlab chiqarish hajmi oshdi va 

eksport geografiyasi kengaydi. Paxta tolasini chuqur qayta ishlash darajasi 
sezilarli ravishda ortdi. Tarmoqda qo‘shma korxonalar tashkil etildi, mahsulot 
sifatini xalqaro standartlarga moslashtirish ishlari kuchaydi. Mazkur davrda 
sanoatning raqobatbardoshligini oshirish asosiy ustuvor vazifaga aylandi. 

 

4-bosqich. 
Klaster 

tizimiga o‘tish 
va hududiy 
integratsiya 
davri (2017–
2020-yillar) 

Mazkur bosqichda paxta-to‘qimachilik klasterlari tizimi joriy etildi. Ushbu 
model xomashyo yetishtirishdan tortib tayyor mahsulot ishlab chiqarish va 

eksportgacha bo‘lgan yagona vertikal integratsiyalashgan zanjirni 
shakllantirdi. Hududlarda yangi ishlab chiqarish quvvatlari ishga tushirildi, 

logistika va infratuzilma rivojlantirildi. Qo‘shilgan qiymat zanjirini 
chuqurlashtirish va tayyor mahsulot eksportini oshirishga alohida e’tibor 
qaratildi. Tarmoqda boshqaruv samaradorligi va investitsion jozibadorlik 

sezilarli darajada oshdi. 
 

5-bosqich. 
Innovatsion 

rivojlanish va 
raqamlashtirish 

davri (2021-
yildan hozirgi 

davrgacha) 

Mazkur bosqichda to‘qimachilik sanoati innovatsion rivojlanish bosqichiga 
o‘tdi. Raqamli boshqaruv tizimlari, avtomatlashtirilgan ishlab chiqarish 

liniyalari va energiya tejamkor texnologiyalar keng joriy etilmoqda. Mahsulot 
assortimentini kengaytirish, brending va dizaynni rivojlantirish, xalqaro 
bozorlarda milliy brendlarni ilgari surish ustuvor yo‘nalishlarga aylandi. 

Ekologik barqarorlik, “yashil iqtisodiyot” tamoyillari va xalqaro sertifikatlash 
tizimlari tarmoq rivojlanishining muhim omiliga aylanmoqda. Eksport 

tarkibida yuqori qo‘shilgan qiymatli tayyor mahsulotlar ulushi ortib 
bormoqda. 

1-rasm. O‘zbekiston to‘qimachilik sanoatining bosqichma-bosqich rivojlanish jarayoni2

2	  Ilmiy izlanishlar asosida muallif ishlanmasi

Tahlildan ko‘rinadiki, mamlakatimizda to‘qimachilik tarmog‘i dastlab xomashyo yetkazib berishga 
ixtisoslashgan tizimdan boshlab, bosqichma-bosqich chuqur qayta ishlash, eksportga yo‘naltirilgan ishlab 
chiqarish va klasterlashuv modeliga o‘tish orqali sifat jihatdan yangi darajaga ko‘tarilgan.

So‘nggi yillarda Prezidentimiz Sh. Mirziyoyevning tashabbuslari bilan mamlakatimizda to‘qimachilik 
sanoatini kompleks rivojlantirish, ishlab chiqarish jarayonlariga ilg‘or texnologiyalarni keng joriy etish, korxonalar 
o‘rtasida sanoat kooperatsiyasini mustahkamlash hamda tayyor mahsulotlar eksportini oshirish yo‘nalishida 
tizimli islohotlar amalga oshirilmoqda. Tarmoqni xomashyo yetkazib berishga ixtisoslashgan modeldan yuqori 
qo‘shilgan qiymatli mahsulot ishlab chiqarishga yo‘naltirish davlat siyosatining ustuvor yo‘nalishlaridan biriga 
aylandi.

Xususan, O‘zbekiston Respublikasi Prezidentining 2025-yil 16-yanvardagi PF-6-sonli “Toʻqimachilik va 
tikuv-trikotaj sanoatida qayta ishlash zanjirini rivojlantirish boʻyicha qoʻshimcha chora-tadbirlar toʻgʻrisida”gi 
hamda 2024-yil 1-maydagi PF-71-sonli “Toʻqimachilik va tikuv-trikotaj sanoatini rivojlantirishni yangi bosqichga 
olib chiqish chora-tadbirlari toʻgʻrisida”gi farmonlari orqali toʻqimachilik va tikuv-trikotaj sanoatining investitsion 
jozibadorligini va raqobatbardoshligini yanada oshirish mexanizmlar joriy etildi.

Mazkur farmonlar to‘qimachilikda xomashyoni chuqur qayta ishlash ko‘lamini kengaytirish, qo‘shilgan 
qiymat zanjirini mustahkamlash va eksport salohiyatini yanada oshirishga qaratilgan. Yuqorida keltirilgan 
hujjatlar tarmoqning texnologik taraqqiyoti va iqtisodiy samaradorligini oshirishga xizmat qilib, milliy iqtisodiyotda 
to‘qimachilik sanoatining roli va ulushini yanada kengaytirishga ko‘maklashadi.

O‘tkazilgan tahlillar shuni ko‘rsatadiki, to‘qimachilik sanoatini rivojlantirishga qaratilgan chora-tadbirlarning 
samarali amalga oshirilishi tarmoq korxonalarining barqaror faoliyat yuritishini ta’minlab, ularning xalqaro 
qiymat zanjirlariga integratsiyalashuvini ham jadallashtiradi. Xususan, xomashyoni chuqur qayta ishlash, 
yuqori qo‘shilgan qiymatli mahsulot ishlab chiqarish hamda eksport geografiyasini kengaytirishga qaratilgan 
mexanizmlarning samarali joriy etilishi milliy ishlab chiqaruvchilarning global bozorlardagi raqobatbardoshligini 
oshirishga olib keladi.

Ilmiy manbalarda to‘qimachilik sanoatini rivojlantirish, ishlab chiqarish samaradorligini oshirish va 
hududiy sanoatlashuvni ta’minlash masalalari ko‘plab xorijiy va mahalliy tadqiqotchilar tomonidan keng 
o‘rganilgan. Xususan, J. S. Eshonqulov, G. R. Madraximova, S. Yuldashev, A. N. Kislyakov va N. A. Goncharov 
kabi olimlarning ilmiy ishlarida sanoat tarmoqlarining iqtisodiy samaradorligi, ishlab chiqarish zanjirini 
optimallashtirish hamda eksport salohiyatini kengaytirishning nazariy va amaliy jihatlari yoritilgan. Ushbu 
tadqiqotlar to‘qimachilik sanoatini modernizatsiya qilish, klasterlashuv modelini joriy etish va raqobat ustunligini 
shakllantirish mexanizmlarini ilmiy asoslashda muhim ahamiyat kasb etadi.

Mamlakatimiz iqtisodchi olimlaridan J. S. Eshonqulov o‘z ilmiy tadqiqotlarida yengil sanoat korxonalarining 
rivojlanish tendensiyalari hamda ularning iqtisodiy samaradorligini oshirish masalalarini ekonometrik 
modellashtirish asosida tahlil qilgan. Muallif yengil sanoat tarmog‘ining rivojlanish jarayonini ko‘p omilli tizim 
sifatida ko‘rib, unda ishlab chiqarish natijalariga ta’sir etuvchi iqtisodiy va ijtimoiy omillarning o‘zaro bog‘liqligini 
ilmiy jihatdan asoslab bergan. Tadqiqot natijalarida ta’kidlanishicha, yengil sanoat korxonalarining barqaror 
rivojlanishi bir qator muhim omillarga bevosita bog‘liqdir. Jumladan, iste’molchilarning xarid qobiliyati va 
iqtisodiy salohiyati, aholining madaniy-ma’naviy qadriyatlari hamda didining shakllanishi, tashqi savdo 
operatsiyalarining samaradorligi tarmoq faoliyatiga sezilarli ta’sir ko‘rsatadi. Shu bilan birga, sohaning davriylik 
xususiyati, ya’ni mavsumiylik va talabning o‘zgaruvchanligi ishlab chiqarish hajmi va mahsulot assortimentini 
doimiy ravishda moslashtirib borishni talab etadi. Olim, shuningdek, mahsulot nomenklaturasining tez 
yangilanishi, aylanma mablag‘lar aylanish tezligi, xodimlarni moddiy rag‘batlantirish mexanizmlaridagi farqlar 
hamda mehnat resurslarining tarkibiy tuzilishi kabi omillarga alohida e’tibor qaratadi. Ichki ta’minot zanjirining 
samarali tashkil etilishi va korxonalar biznes modelining bozor sharoitlariga tez moslashuvchanligi ham 
tarmoqning raqobatbardoshligini belgilovchi muhim omillar sifatida baholanadi3.

G. R. Madraximova tadqiqotlarida to‘qimachilik sanoatini barqaror rivojlantirish uchun institutsional omillar, 
investitsion muhit, innovatsion faollik hamda eksport salohiyatini kengaytirish mexanizmlarini takomillashtirish 
zarurligini asoslaydi. Muallif metodologik jihatdan tarmoqni baholashda ko‘rsatkichlar tizimini shakllantirish, 
iqtisodiy jarayonlarni modellashtirish va prognozlash usullaridan foydalanish muhimligini ta’kidlaydi. 
Shuningdek, to‘qimachilik sanoatini hududiy rivojlantirish, klasterlashuv modelini qo‘llash va ishlab chiqarish 
zanjirini chuqurlashtirish orqali yuqori qo‘shilgan qiymat yaratish imkoniyatlarini ilmiy jihatdan asoslaydi4.

3	 J.S. Eshonqulov // Yengil sanoat korxonalarini rivojlantirish va samaradorligini oshirishni ekonometrik modellashtirish (Qashqadaryo 
viloyati misolida) // diss. (PhD). i.f.f.d., Urganch, 2024 y.

4	 G.R.Madraximova // To’qimachilik sanoati tarmog’ini iqtisodiy rivojlantirish metodologiyasini takomillashtirish // diss. (DSc). i.f.d. – 
Toshkent, 2024 y.

Mamlakatimiz olimlaridan yana biri S. Yuldashev o‘z ilmiy izlanishlarida to‘qimachilik korxonalarining 
ishlab chiqarish faoliyatini samarali tashkil etish masalalarini chuqur tahlil qilgan. Muallif, avvalo, sifatli va 
raqobatbardosh mahsulot ishlab chiqarishni korxona barqaror rivojlanishining asosiy sharti sifatida e’tirof etadi 
hamda bu jarayonni moliyaviy-iqtisodiy ko‘rsatkichlar bilan uzviy bog‘liq holda o‘rganadi.

Tadqiqotda to‘qimachilik korxonalarining ishlab chiqarish jarayonini tashkil etishda mahsulot sifati 
ko‘rsatkichlari, tannarx darajasi, rentabellik, foyda hajmi va aylanma mablag‘lar samaradorligi kabi moliyaviy 
natijalarni ifodalovchi indikatorlarni kompleks baholash zarurligi asoslab berilgan. Muallif korxona faoliyatini 
faqat ishlab chiqarish hajmi bilan emas, balki iqtisodiy natijadorlik mezonlari orqali baholash lozimligini 
ta’kidlaydi.

Shuningdek, S. Yuldashev to‘qimachilik korxonasining umumiy faoliyatini ko‘p qirrali tizim sifatida ko‘rib, 
unda ishlab chiqarish, boshqaruv, marketing, investitsiya, moliya, innovatsion rivojlanish hamda tashqi savdo 
yo‘nalishlarida erishilgan natijalarni o‘zaro bog‘liq holda tahlil qiladi. Korxona samaradorligini baholashda mavjud 
resurslardan foydalanish darajasi, mehnat unumdorligi, kapital qo‘yilmalar qaytimi va eksport salohiyatining 
o‘sishi muhim mezon sifatida qaraladi. Olimning ilmiy yondashuvi to‘qimachilik korxonalarining ishlab chiqarish 
faoliyatini tashkil etishda sifat menejmenti va moliyaviy-iqtisodiy tahlilning uyg‘unligini ta’minlash zarurligini 
asoslab beradi5.

Xorijiy tadqiqotchilardan Kislyakov Aleksey Nikolayevich o‘zining “Методология прогностического 
моделирования внешнеэкономической деятельности регионов” nomli asarida eksportga yo‘naltirilgan 
tarmoqlarni iqtisodiy usullar asosida tahlil qilgan. Mazkur yondashuv to‘qimachilik sanoati uchun ham dolzarb 
bo‘lib, ayniqsa hududiy eksport salohiyatini baholash va tashqi savdo strategiyasini shakllantirishda muhim 
ahamiyat kasb etadi.

Ushbu tadqiqot to‘qimachilik sanoatida ishlab chiqarish, logistika va eksport bozorlarini o‘zaro bog‘liq tizim 
sifatida o‘rganish imkonini beradi. Tadqiqot natijalariga ko‘ra, hududning tarmoq-savdo profilini shakllantirish 
eksport yo‘nalishlarini aniqlash va innovatsion rivojlanish strategiyasini belgilashda muhim vosita hisoblanadi. 
Bu esa to‘qimachilik sanoatining xalqaro bozorlardagi raqobatbardoshligini oshirish va istiqboldagi maqsadli 
ko‘rsatkichlarni prognozlash imkonini beradi. Shuningdek, muallif mavjud prognozlash metodologiyalarining 
amaliy ehtiyojlarga to‘liq mos kelmasligini ta’kidlab, tashqi iqtisodiy faoliyat ko‘rsatkichlarini yanada aniqlik bilan 
bashorat qilish uchun ilmiy-uslubiy bazani takomillashtirish zarurligini asoslaydi6.

Goncharov Nikolay Alekseyevich tomonidan yozilgan “Инструментарий управления бизнес-процессами 
на предприятиях легкой промышленности” mavzusidagi ilmiy ishida yengil sanoat korxonalarida boshqaruv 
jarayonlarini takomillashtirishga qaratilgan nazariy va amaliy mexanizmlar kompleks ravishda asoslab berilgan. 
Tadqiqotda, ayniqsa, to‘qimachilik korxonalarining barqaror rivojlanishini ta’minlashda biznes-jarayonlarni 
boshqarish vositalarining o‘rni alohida tahlil qilingan.

Muallif tomonidan normativ-huquqiy, nazariy va amaliy manbalar asosida “barqaror rivojlanish”, 
“sanoatning barqaror rivojlanishi” hamda “yengil sanoat korxonasining barqaror rivojlanishi” tushunchalariga 
aniqlik kiritilgan. Ushbu nazariy yondashuv asosida biznes-jarayonlarni boshqarish instrumentlarini monitoring 
qilish modeli ishlab chiqilgan. Mazkur model to‘qimachilik sanoati sharoitida ishlab chiqarish jarayonlarining 
uzluksizligi va samaradorligini baholash imkonini beradi.

Tadqiqotning muhim jihatlaridan biri sifatida yengil sanoat korxonalarida biznes-jarayonlarni boshqarish 
uchun iqtisodiy instrumentlarning optimal konfiguratsiyasi taklif etilgan. Ushbu konfiguratsiya ishlab chiqarish 
jarayonlarining funksional xususiyatlari, boshqaruv vakolatlari, nazorat shakli va ko‘lami hamda qo‘llanish 
darajasiga asoslangan holda ishlab chiqilgan7.

Yuqorida keltirilgan ilmiy qarashlar tahlili shuni ko‘rsatadiki, to‘qimachilik sanoatini rivojlantirish masalasi 
turli metodologik yondashuvlar asosida o‘rganilgan. Unda ishlab chiqarish samaradorligi, eksport salohiyati, 
biznes-jarayonlarni boshqarish, klasterlashuv hamda ekonometrik modellashtirish kabi yo‘nalishlar alohida 
ahamiyat kasb etgan. Har bir olimning ilmiy xulosalari o‘zaro uyg‘un holda to‘qimachilik sanoatini barqaror, 
raqobatbardosh va innovatsion rivojlantirishning yagona metodologik asosini shakllantiradi (1-jadval).

5	 S.Yuldashev  // Tо‘qimachilik sanoati korxonalarining iqtisodiy kо‘rsatkichlar holatini tahlili // Ilgor iqtisodiyot va pedagogik 
texnologiyalar. Ilmiy-elektron jurnal. №3-son 2025 y.-79-84-betlar.

6	 А.Н.Кисляков // Методология прогностического моделирования внешнеэкономической деятельности регионов // диссертация 
08.00.13, кандидат экономических наук, Москва 2024 г.

7	 Н.А.Гончаров // Инструментарий управления бизнес-процессами на предприятиях легкой промышленности // диссертация, 
на соискание ученой степени кандидата экономических наук, Москва 2024 г.



M U H A N D I S L I K  VA  I Q T I S O D I Y O T

562

2026-yil, aprel.  № 4-son

1-jadval. To‘qimachilik sanoatini rivojlantirish bo‘yicha ilmiy qarashlar tahlili 8

Tadqiqot-chilar Asosiy ilmiy 
yondashuv To‘qimachilik sanoati uchun ahamiyati Metodologik hissasi

J.S.Eshonqulov
Ko‘p omilli ekonometrik 
model, bozor omillari 
ta’sirini baholash

Iste’mol talabi, mentalitet, tashqi savdo va 
resurs aylanishining tarmoq rivojiga ta’sirini 
aniqlash

Tarmoq rivojlanishini 
omillar tizimi 
asosida prognozlash 
metodikasi

A.N.Kislyakov
Graf usullari, tizimli 
yondashuv, savdo 
profilini shakllantirish

To‘qimachilik eksport salohiyatini 
modellashtirish va bozor diversifikatsiyasi

Tashqi savdo 
aloqalarini 
prognozlashning 
kompleks 
metodologiyasi

N.A.Goncharov

Barqaror rivojlanish 
konsepsiyasi, 
iqtisodiy instrumentlar 
konfiguratsiyasi

To‘qimachilik korxonalarida boshqaruv 
samaradorligini oshirish

Biznes-jarayonlarni 
monitoring qilish va 
iqtisodiy vositalarni 
tizimlashtirish modeli

G.R.Madraximova
Institutsional yondashuv, 
klaster modeli, 
indikatorlar tizimi

Tarmoqni strategik rivojlantirish va qo‘shilgan 
qiymatni oshirish

Rivojlanish 
ko‘rsatkichlari tizimini 
shakllantirish va 
baholash metodikasi

S.Yuldashev Moliyaviy-iqtisodiy tahlil, 
sifat menejmenti

Mahsulot sifati va rentabellik o‘rtasidagi 
bog‘liqlikni asoslash

Korxona faoliyatini 
kompleks iqtisodiy 
baholash mexanizmi

Yuqorida tahlil qilingan ilmiy qarashlar shuni ko‘rsatadiki, to‘qimachilik sanoatini barqaror va raqobatbardosh 
rivojlantirish ko‘p omilli, murakkab iqtisodiy tizimni chuqur ilmiy asosda boshqarishni talab etadi. Tarmoq faoliyati 
iste’mol talabi dinamikasi, eksport bozorlaridagi kon’yunktura, xomashyo bazasi, investitsion muhit, moliyaviy 
resurslar aylanishi hamda innovatsion faollik kabi omillar bilan o‘zaro bog‘liq. Shu sababli mazkur jarayonlarni 
oddiy statistik tahlil bilan emas, balki ekonometrik modellashtirish asosida baholash va prognozlash muhim 
sanaladi.

Ekonometrik yondashuv ishlab chiqarish hajmi, qo‘shilgan qiymat, rentabellik, eksport tushumlari va 
mehnat unumdorligi kabi ko‘rsatkichlarga ta’sir etuvchi omillarni miqdoriy jihatdan aniqlash imkonini beradi. 
Bu tarmoq rivojlanishining ichki qonuniyatlarini ochib berish, resurslardan foydalanish samaradorligini 
baholash hamda tizimli boshqaruv qarorlarini ilmiy asoslashga yordam beradi. Ayniqsa, tarmoqning asosiy 
ko‘rsatkichlarini ekonometrik baholash va prognozlash iqtisodiy samaradorligini baholashda modellashtirish 
usullarining ahamiyati yuqoridir.

Shu nuqtai nazardan, to‘qimachilik sanoatini rivojlantirish strategiyasini ishlab chiqishda ekonometrik 
prognozlash modellari asosiy metodologik vosita sifatida namoyon bo‘ladi. Bunday yondashuv tarmoqning 
kelgusidagi o‘sish sur’atlarini aniqlash, xavf-xatarlarni oldindan baholash hamda uzoq muddatli barqaror 
rivojlanishni ta’minlash imkonini beradi. Demak, to‘qimachilik sanoatini modernizatsiya qilish va uning xalqaro 
bozorlardagi raqobatbardoshligini oshirish jarayonida ekonometrik modellashtirish ilmiy asoslangan boshqaruv 
qarorlarini qabul qilishning muhim instrumenti hisoblanadi.

X U L O S A  V A  T A K L I F L A R
Olib borilgan tadqiqotlar natijasida to‘qimachilik sanoati milliy iqtisodiyotning muhim va strategik 

tarmoqlaridan biri ekanligi ilmiy jihatdan asoslandi. Ushbu tarmoq nafaqat sanoat ishlab chiqarish 
hajmini oshirish, balki bandlikni ta’minlash, eksport salohiyatini kengaytirish hamda hududiy rivojlanishni 
rag‘batlantirishda muhim o‘rin tutadi. To‘qimachilik sanoatining o‘ziga xos xususiyatlari — yuqori mehnat sig‘imi, 
keng qiymat zanjiri va xomashyo bazasiga yaqinligi — uni iqtisodiy tizimda alohida ahamiyatga ega bo‘lgan 
tarmoq sifatida namoyon etadi.

Tadqiqot natijalari shuni ko‘rsatdiki, to‘qimachilik sanoatining samarali rivojlanishi innovatsion 
texnologiyalarni joriy etish, ishlab chiqarish jarayonlarini modernizatsiya qilish, global qiymat zanjirlariga 
integratsiyalashuv va institutsional qo‘llab-quvvatlash darajasiga bevosita bog‘liq. Shu bilan birga, tarmoq 
rivojlanishida mavjud muammolar — texnologik ortda qolish, investitsiya yetishmovchiligi, raqobatning 
kuchayishi va ekologik talablarga moslashish zarurati — uni yanada takomillashtirishni talab etadi.

8	 Ilmiy izlanishlar asosida muallif ishlanmasi

Yuqoridagi xulosalardan kelib chiqib, quyidagi ilmiy-amaliy takliflar ilgari suriladi:
To‘qimachilik sanoatini chuqur qayta ishlashga yo‘naltirish: 
Xomashyo eksportini kamaytirib, yuqori qo‘shilgan qiymatga ega tayyor mahsulotlar ishlab chiqarishni 

kengaytirish zarur.
Innovatsion texnologiyalarni keng joriy etish:
Ishlab chiqarish jarayonlarini avtomatlashtirish, raqamli boshqaruv tizimlarini joriy etish va energiya 

tejamkor texnologiyalardan foydalanishni kuchaytirish lozim.
Klaster tizimini rivojlantirish:
Xomashyo yetishtirish, qayta ishlash va eksport jarayonlarini yagona tizimga birlashtirish orqali 

samaradorlikni oshirish maqsadga muvofiq.
Investitsiya muhitini yaxshilash:
Mahalliy va xorijiy investitsiyalarni jalb etish uchun qo‘shimcha rag‘batlantirish mexanizmlarini joriy etish 

hamda infratuzilmani rivojlantirish zarur.
Kadrlar salohiyatini oshirish:
To‘qimachilik sanoati uchun zamonaviy bilim va ko‘nikmalarga ega mutaxassislar tayyorlash, kasbiy ta’lim 

tizimini takomillashtirish muhim ahamiyatga ega.
Ekologik barqarorlikni ta’minlash:
“Yashil ishlab chiqarish” tamoyillarini joriy etish, chiqindilarni kamaytirish va resurslardan samarali 

foydalanish bo‘yicha chora-tadbirlarni kuchaytirish lozim.
Eksport salohiyatini oshirish va diversifikatsiya qilish:
Yangi bozorlarni o‘zlashtirish, milliy brendlarni rivojlantirish va xalqaro standartlarga mos mahsulotlar 

ishlab chiqarishni kengaytirish zarur.
Xulosa qilib aytganda, to‘qimachilik sanoatini ilmiy asosda rivojlantirish, uning o‘ziga xos xususiyatlarini 

inobatga olgan holda kompleks yondashuvni qo‘llash orqali milliy iqtisodiyotning barqaror o‘sishini ta’minlash 
va xalqaro bozorlarda raqobatbardoshlikni oshirish mumkin.

